
Тақризи
муқарризи расмӣ ба диссертатсияи номзадии Зайниддини Абдулҳамид дар 
мавзуи “Масъалаҳои иҷтимоӣ дар насри Кароматуллоҳи Мирзо” барои 
дарёфти дараҷаи илмии номзади илмҳои филологӣ аз рӯйи ихтисоси 
10.01.01 - Адабиёти тоҷик; равобити адабӣ. - Душанбе. - 163 с.

Насри тоҷикии давраи истиқлол на танҳо аз нигоҳи равандҳои 

сабкию ҳунарӣ, ҷустуҷӯҳои адабӣ ва зуҳури равандҳо ва тамоилҳои тоза, 

ки ин навъи адабиро ба марҳилаи комилан, нави рушду таҳаввул ворид 

месозад, ҷолиб аст, балки он аз нигоҳи мазмуну муҳтаво, фарогирӣ ва 

тасвиру инъикоси ҳаводиси иҷтимоию сиёсӣ низ вижагиҳои назаррас 

дорад. Муҳим он аст, ки дар фазои истиқлол ва озодӣ нависандагони 

тоҷик ба таҳқиқи густарда ва амиқи ҳаводиси зиндагии ҷомеаи имрӯзаи 

мо пардохтанд, дар сари шебу фарозҳои айнию зеҳнии зиндагии муосирон 

хонандаро ба андешидан водор менамоянд, ки ин рисолати муҳимми 

адабиёти асил ва воқеиятгаро аст. Аз ин ҷиҳат, таҳқиқу омӯзиши 

равандҳои асосии инкишофи насри муосир, бурду бохти эҷодиёти 

нависандагон ва таҳлилу баррасии асарҳои асасии насри имрӯзаи тоҷик 

аз вазифаҳои умдаи муҳаққиқони адабиёт мебошад.

Яке аз адибони таъсиргузор ва пуркори адабиёти тоҷикии давраи 

истиқлол Нависандаи халқии Тоҷикистон, устод Кароматуллоҳи Мирзо 

мебошад. Дар асарҳои хурду бузурги ӯ масоили марбут ба ҳаёти иҷтимоии 

ҷомеаи мо, аз ҷумлаи мавзуъҳои асосӣ ва меҳварӣ ба ҳисоб мераванд. Ба 

ҳамин хотир, дар диссертатсияи Зайниддини Абдулҳамид эҷодиёти 

Кароматуллоҳи Мирзо аз дидгоҳи бозтоби масоили иҷтимоӣ баррасӣ 

мешавад, ки он комилан, ба проблемаҳои марбути ихтисоси 10.01.01- 

Адабиёти тоҷик; робитати адабӣ мувофиқат менамояд.

Аҳаммияти мавзуи диссертатсияи Зайниддини Абдулҳамид дар он аст, 

ки то имрӯз дар адабиётшиносии тоҷик осори Кароматуллоҳи Мирзо аз 

дидгоҳи бозтоби масоили иҷтимоӣ ба таври ҷомеъу монографӣ ба таҳқиқ

наомадааст. Ба ҳамин хотир, мавзуи диссертатсияи мавриди назар аз ҳар 

ҷиҳат муҳим ва мубрам арзёбӣ мешавад. Ба ин нукта ишора намуда, 

довталаби дараҷаи илмӣ таъкид мекунад: “мавзӯи иҷтимоӣ дар насри 

давраи истиқлоли тоҷик, дар эҷодиёти Кароматуллоҳи Мирзо мавқеи 

баланд ва муайянкунанда дорад. Нависанда дар қиссаҳои “Нишони 

зиндагӣ”, “Дарди ишқ” ва дар романҳои “Дар орзуи падар”, “Марги 

бегуноҳ”, “Моҷарои зиндагӣ”, “Ишқи Сархӯр” ҷараёни зиндагӣ ва 

муносибату муомилаи сокинони деҳоти тоҷикро дар шароити муайяни 

таърихӣ ба тасвир мегирад ва ба ҳамин ҳақиқати воқеии ҳаёти иҷтимоии 

ҷомеаро дар либоси бадеӣ ба хонанда пешкаш намуда, ба ӯ маърифати 

зиндагӣ, масъулияти шаҳрвандӣ ва ахлоқи ҳамидаи инсонӣ илқо 
менамояд.”

Бояд таъкид кард, ки Кароматуллоҳи Мирзо аз ибтидои фаъолияти 

эҷодиаш ба масоили иҷтимоии рӯзгори мардум, тазодҳои мухталифи 

ҳаёти воқеии онҳо таваҷҷуҳи хоса дошт. Таҳқиқи мушкилоти иҷтимоии 

зиндагии муосиронро нависанда ҳанӯз дар ҳикояҳо ва қиссаҳои 

нахустинаш оғоз карда буд ва ӯ масири таҳқиқи мавзуи мазкурро идома 

дода, дар ин замина як силсила қиссаю романҳои ҷолиб офарид, ки онҳо 

имрӯз аз ҷумлаи асарҳои пурхонандаи адабиёти муосири тоҷик ба ҳисоб 
мераванд.

Навгонии илмии диссертатсия дар он дида мешавад, ки ҳам интихоби 

мавзуъ ва ҳам гузориши масъала аз ҳар ҷиҳат ҷолиби диққат мебошад. 

Дар диссертатсия на танҳо раванди умумии тасвири масоили иҷтимоӣ, 

балки шеваҳои тасвири он бори аввал дар шакли монографӣ таҳқиқ ва 

баррасй мегардад. Муҳаққиқ масъалаҳои ба миён гузоштаашро дар 

контексти равандҳои насри муосири тоҷикӣ ба таҳқиқ гирифтааст, ки он 

барои омӯзиши эҷодиёти нависандагони дигар аз ҳар ҷиҳат муҳим арзёбӣ 
мегардад.

Аҳаммияти назарӣ ва амалии таҳқиқ дар он аст, ки хулосаҳо ва 

натиҷагириҳои диссертант метавонанд барои омӯзиши ҳаёти иҷтимоии 

ҷомеа, дар оянда аз ҳар ҷиҳат судманд бошад. Зеро муҳаққиқ бо истифода 

аз усулҳои маъруфи таҳқиқи адабиётшиносӣ, аз қабили методҳои 

таърихӣ-қиёсӣ, оморӣ, таҳлилӣ ва ғайра ба натиҷагириҳои қобили 

эътимод мерасад. Гузашта аз ин, аксари тезисҳои назарии муҳаққиқ бо 

такя ба консепсияҳои эътирофгардидаи илми адабиётшиносии муосир, ки 

аз тарафи донишмандони маъруфи соҳа коркарди илмӣ шудаанд, 

пешниҳод мешавад. Довталаби дараҷаи илмӣ натиҷагириҳои таҳқиқоти 

худро дар шакли 10 мақолаи илмӣ ба нашр расонидааст, ки аз он 4 мақола 

дар маҷаллаҳои тақризшавандаи КОА назди Президенти Ҷумҳурии 

Тоҷикистон интишор ёфтааст. Дар маҷмуъ, маводи ба нашр расонидаи 

диссертант саҳми шахсии муаллифро дар таҳқиқи мавзуъ бозтоб месозад.

Диссертатсияи Зайниддини Абдулҳамид аз муқаддима, се боб, ҳафт 

фасл, хулоса ва китобнома иборат аст. Дар ҳамаи бахшҳои диссертатсия 

шеваи хуби таҳқиқ, истифода аз адабиёти илмӣ, маъхазҳои адабӣ ва 

муҳокимаю баҳсҳои ҷолиби диққат ба назар мерасад, ки ин далели 

омодагии комили диссертант дар таҳқиқи масоили мухталифи адабиёти 

муосири тоҷик мебошад.

Дар бахши муқаддимаи диссертатсия муҳимият ва мубрамияти мавзуи 

таҳқиқ, дараҷаи омӯзиши он, робитаи кор бо барномаҳо ва мавзуъҳои 

илмӣ, мақсаду вазифа ва объекти таҳқиқ, асосҳои назарӣ ва методологии 

он, аҳаммияти назарӣ ва амалии таҳқиқот, мутобиқати он бо шиносномаи 

ихтисоси илмӣ ва ғайра шарҳу тавзеҳ шудааст.

Дар диссертатсия ҳадафу мақсади муайян пайгирӣ мешавад. 

Нуктаҳои асосии ба ҳимоя пешниҳодшаванда пояҳои устувори илмӣ 

дошта, самтҳои асосии пажуҳиши диссертантро дуруст муайян месозанд.

Дар боби якуми диссертатсия, ки ба заминаҳои воқеию иҷтимоии 

ташаккули насри бадеии Кароматуллоҳи Мирзо ихтисос дорад ва аз ду

фасли асосию чаҳор зерфасл иборат аст, диссертант таваҷҷуҳи аҳли 

назарро ба марҳилаҳои ташаккули шахсияти нависанда ҷалб мекунад.

Дар фасли аввали боби мазкур, масъалаҳои назарии бозтоби масоили 

иҷтимоӣ дар осори адабӣ мавриди баррасӣ қарор мегиранд. Диссертант 

бо тавзеҳи таърихчаи мухтасари бозтоби масоили иҷтимоӣ дар таърихи 

адабиёти тоҷик таъкид менамояд, ки аз нимаи дуюми асри XIX сар карда, 

дар назму насри тоҷик мафҳумҳои “ватан” ва “миллат” маънои иҷтимоӣ 

касб кард. Ин падида барои ҷанбаи бештари миллӣ касб намудани 
адабиёт мусоидат кард. Баъдан, дар ибтидои садаи XIX вобаста ба 

тағйироти куллии сиёсию иҷтимоӣ ва адабию маънавӣ мафҳумҳои 

номбурда дар тасвири шоирону нависандагон маънию тобишҳои амиқу 

фарогир пайдо намуд. Диссертант ин андешаҳои худро дар заминаи осори 

С. Айнӣ, Ҷ. Икромӣ, С. Улуғзода, Ф. Муҳаммадиев, Ӯ. Кӯҳзод, С. Турсун, 

А. Самад ва дигарон собит месозад.

Дар фасли дуюми боби якум ва зерфаслҳои алоҳидаи он диссертант 

бевосита ба баррасии масъалаи бозтоби масоили иҷтимоӣ дар эҷодиёти 

Кароматуллоҳи Мирзо мепардозад. Вай зимни таҳлил ҳикояҳои 

нависанда ба ҷанбаҳои устувори ҳаётӣ ва воқей доштани тафаккури 

эҷодии муалиф ишора менамояд, ки ин қобили таваҷҷуҳ аст. Воқеан, 

Кароматуллоҳи Мирзо аз оғози масири эҷодиаш ба лаҳзаҳои муҳими 

зиндагии инсон, рӯйдодҳои пуртазоди зиндагӣ ва ихтилофҳои маънавию 

руҳонии муосирон таваҷҷуҳи махсус зоҳир менамуд. Намунаи ин 

ҳикояҳои “Айб аз худат додар”, “Қадри модар”, “Вохӯрӣ”, “Одамшинос” 

ва ғайра мебошад, ки дар онҳо хислатҳои ношоистаи инсонӣ, аз қабили 

дурӯғгӯӣ, фиребгарӣ, шуҳратпарастӣ, мардумозорй ва ғайра танқид ва 

маҳкум мешаванд.

Дар фасли баъдӣ, муҳаққиқ ба таҳлили қиссаҳои Кароматуллоҳи 

Мирзо мепардозад ва собит менамояд, ки адиб тавассути таълифи 

повестҳои “Ситораи умед”, “Шабе дар Кабудҷар”, “Дарди ишқ”,

“Нишони зиндагӣ” ва амсоли он дар баробари нишон додани тазодҳои 

зиндагӣ, масъалаи камолоти маънавию ахлоқии инсони муосирро ба миён 

мегузорад. Баъдан, диссертант дар ду зерфасли алоҳида бозтоби масоили 

дар боло зикргардидаро дар романҳо ва осори публисистии 

Кароматуллоҳи Мирзо ба андеша мегирад.

Дар боби дуюми диссертатсия, проблемаи тасвири масоили иҷтимоӣ 

ба таври мушаххас, дар зимни баррасии қиссаҳои “Нишони зиндагӣ”, 

“Дарди ишқ” таҳқиқ мешавад. Агар дар қиссаи “Нишони зиндагӣ”, 

нависанда таваҷҷуҳи моро ба хислату характер, ҷаҳони ботинӣ ва 

ихтилофҳои маънавию ахлоқии баъзе зиёиёни муосир ҷалб намояд, дар 

повести “Дарди ишқ” масъалаҳои одамию ноодамии инсонҳоро дар 

солҳои мудҳиши ҷанги ҷаҳонӣ ба миён мегузорад. Хати сюжети ин асар 

асосан бар пояи бархурди инсонҳои дорои хислатҳои мусбату манфӣ 

инкишоф меёбад. Чеҳраи бадеии Калтаи Мансур бо хислатҳои пасту бади 

инсониаш нафрати хонандаро нисбати чунин ашхос бедор месозад. Дар 

баробари ин, амалу рафтор, муносибат ва кирдорҳои шоистаи Рустаму 

Ҷамила барин инсонҳои боасолат омӯзанда мебошад. Ҷанбаҳои мазкури 

ашхоси мавриди назари нависанда дар диссертатсия муфассал баррасӣ 
шудааст.

Боби сеюми диссертатсия асосан, ба таҳлил ва таҳқиқи романҳои 

“Марги бегуноҳӣ” ва “Моҷарои зиндагӣ” ихтисос дода шудааст. Ин ду 

асари Кароматуллоҳи Мирзо воқеан, дар насри давраи истиқлол мақом 

ва ҷойгоҳи хоса дорад. Ин асар бо таъкиди диссертант, “ҳам ҳақиқати 

воқеиро дар солҳои навадуми асри гузашта, ҳам як қатор воқеаҳои ҷанги 

шаҳрвандиро ва ҳам образҳои қавии бадеиро дар худ инъикос намуда, дар 

адабиёти муосири тоҷик нақши муҳим дорад.” Нависанда зимни ба қалам 

додани сарнавишти қаҳрамонони роман таваҷҷуҳи хонандаро ба 

заминаҳои иҷтимоӣ ва ахлоқию маънавии рӯйдодҳои солҳои мавриди 

назар ҷалб менамояд.

5



Романи “Моҷарои зиндагӣ” дар фасли алоҳида, аз назари бозтоби 

масоили иҷтимоӣ баррасӣ мешавад. Рафторҳои номатлуби Холиқназар 

ва кирдорҳои шоистаи муаллим Зафарзода ва ашхоси дигари асар ҳадафи 

эҷодии нависанда, консепсияи адабию бадеии ӯро равшан месозанд. 

Ҳаёти иҷтимоии занон дар симои Ҳусноро, Зарина, Маликамоҳрӯ ва 

дигарон хеле ҷолиб ва бо ҳама ихтилофу тазодҳояш ба қалам дода 

мешавад.

Дар боби сеюми диссертатсия фасли алоҳидае ба ҷанбаҳои адабию 

ҳунарии тасвири масоили иҷтимоӣ дар осори Кароматуллоҳи Мирзо 

ихтисос дода шудааст, ки дар зерфаслҳои он масоили марбути забон ва 

истифодаи санъатҳои бадеӣ таҳқиқ шудааст. Дуруст таъкид мешавад, ки 

забони асарҳои Кароматуллоҳи Мирзо ҷолиб, муассир ва фарогири 

ҷанбаҳои иҷтимоӣ ва миллии халқи тоҷик мебошад.

Нависанда аз воситаҳои гуногуни тасвири бадеӣ самаранок истифода 

мебарад. Адиб ҳамвора аз паи он аст, ки аз вожа ва таркибу ибораҳои 

ноби забони тоҷикӣ бештар истифода намуда, забони адабиро ғанӣ созад. 

Бояд таъкид кард, ки Кароматуллоҳи Мирзо на танҳо диду бардошти хоси 

адабию эҷодӣ аз воқеияти зиндагӣ дорад, балки ӯ дар ҷодаи нависандагӣ 

сабки нигориши хоси худро шакл додааст, ки он поя бар суннатҳои адабии 

дирузу имрӯз, забони адабии муосир ва забони зиндаи мардум дорад. 

Асарҳои нависанда ба насри муосири тоҷик пайваста ғановати шаклӣ ва 

мазмунӣ мебахшанд.

Хулосаи диссертатсияи Зайниддини Абдулҳамид фарогири бардоштҳо 

ва натиҷагириҳои илмию пажуҳишии диссертант буда, он дар 11 банд 

пешниҳод мешавад, ки аксаран қобили таваҷҷуҳ аст. Дар баробари 

дастовардҳои зикргардида, муҳокимаю натиҷагириҳои илмию таҳқиқотӣ, 

дар диссертатсия баъзе камбудию норасоиҳо ба мушоҳида мерасанд:

1. Ба назари мо, се банди аввали муқаддима, аз бахши мубрамияти 

мавзуи таҳқиқ ихтисор шавад беҳтар аст, зеро онҳо ба масъалаи мавриди 

назари диссертантчандон иртибот надоранд.

2. Дар бахши навгонии илмии таҳқиқот масъала бояд мушаххастар 

баён шавад.
3. Дар боби якуми диссертатсия масъалаи фаъолияти публитсистии 

нависанда бояд дар зерфасли 1 фасли 2 дар алоқамандӣ бо фаъолияти 

рӯзноманигории Кароматуллоҳи Мирзо баррасӣ мешуд, беҳтар буд.

4. Дар боби якуми диссертатсия, агар масири камолоти адабию 

эҷодии нависанда дар фасли алоҳида тавзеҳ мешуд, ин боби диссертатсия 

пурбортар мегардид.

5. Ҳам дар боби 2 ва ҳам дар боби 3, агар фаслҳои алоҳида ба 

ҷанбаҳои адабию бадеӣ ва поэтикии қиссаю романҳои нависанда ихтисос 

дода мешуд, арзиши илмии пажуҳиши мазкур меафзуд.

6. Дар матни диссертатсия ва автореферат баъзе ғалатҳои имлоӣ ва 

орфографӣ ба назар мерасанд, ки онҳоро бояд ислоҳ кард.

Эродҳои мазкур ҷузъӣ ва ислоҳшаванда буда, онҳо арзиши илмии 

диссертатсияро кам намесозанд. Диссертатсияи Зайниддини Абдулҳамид 

дар сатҳи зарурии илмию пажуҳиши таълиф шудааст. Автореферат ва 

мақолаҳои ба нашр расонидаи диссертант муҳтавои таҳқиқоти ӯро ба 

пуррагӣ ифода мекунанд. Мавзуи диссертатсия ба масъалаҳои марбут ба 

шиносномаи ихтисоси илмии 10.01.01 - Адабиёти тоҷик; равобити адабӣ 

мувофиқат мекунад. Коркарди амалии натиҷаҳои таҳқиқ ва нашри 

таълифоти илмӣ дар мавзуи диссертатсия ба меъёрҳо ва талаботҳои 

Комиссияи олиии аттестатсионии назди Президенти Ҷумҳурии 

Тоҷикистон ҷавобгӯ мебошад.

Дар маҷмуъ, диссертатсияи Зайниддини Абдулҳамид дар мавзуи 

“Масъалаҳои иҷтимоӣ дар насри Кароматуллоҳи Мирзо” ба талаботи 

бандҳои 31, 33-35-и Тартиби додани дараҷаҳои илмӣ, ки бо қарори

Ҳукумати Ҷумҳурии Тоҷикистон аз 30 июни соли 2021, таҳти №267 тасдиқ 

шудааст, ҷавобгӯ буда, муаллифи он сазовори дарёфти дараҷаи илмии 

номзади илми филология, аз рӯйи ихтисоси 10.01.01- Адабиёти тоҷик; 

равобити адабӣ мебошад.

Доктори илмҳои филологӣ, 
профессор, мудири кафедраи назария ва 
таърихи адабиёти факултети филологияи 
тоҷики Донишгоҳи давлатии омӯзгории //
Тоҷикистон ба номи Садриддин Айнӣ 5 ? С^/Солеҳов Шамсиддин

Аслиддинович
Нишонӣ: 734003, Ҷумҳурии Тоҷикистон, 
шаҳри Душанбе, хиёбони Рӯдакӣ, 121 
Тел: 987-65-00-43
Е-шаП: 8о1е1159@та11.ги

Имзои Ш. А. Солеҳовро тасдиқ мекунам:

Сардори раёсати кадрҳо ва корҳои 
махсуси Донишгоҳи давлатии омӯзгории 
Тоҷикистон ба номи Садриддин Айнӣ „■

//*</
//^$/ 

Нишонӣ: 734003, Ҷумҳурии Тоҷикистой, 
шаҳри Душанбе, хиёбони Рӯдакӣ, 121 
Тел: +992(37) 224-13-83
Е-тай: тГо@1дри.Ҷ

12. 02. 2024.

